
KUMITAT PERMANENTI DWAR L-AFFARIJIET BARRANIN U EWROPEJ


LAQGĦA NRU. 5

L-Erbgħa, 21 ta’ Marzu 2018.

Il-Kumitat Permanenti dwar l-Affarijiet Barranin u Ewropej iltaqa’ fil-Kamra tal-Kumitati fil-Parlament, il-Belt Valletta,  fil-5.33 p.m. 

L-Onor. Edward Zammit Lewis ippreseda.


PREŻENTI: Il-Ministru għall-Affarijiet Barranin u Promozzjoni tal-Kummerċ l-Onor. Carmelo Abela, l-Onor. Glenn Bedingfield, l-Onor. Toni Bezzina, l-Onor. Carmelo Mifsud Bonnici u l-Onor. David Stellini.

SKUŻATI: L-Onor. Stefan Zrnizo Azzopardi kien qed jippresedi l-Kumitat Permanenti għall-Konsiderazzjoni ta’ Abbozzi ta’ Liġi.

ASSENTI: L-Onor. Jason Azzopardi u l-Onor. Aaron Farrugia kienu assenti.

Preżenti wkoll kien hemm is-Sur Ian Paul Bajada, research analyst mal-Kumitat.

TALBA

L-Iskrivan tal-Kumitat qal it-talba.

MINUTI

Il-Minuti tal-laqgħat numri 3 u 4 li saru fit-28 ta’ Frar  u fit-2 ta’ Marzu 2018 kienu konfermati.

DISKUSSJONI DWAR IR-RAPPORT TAL-KUNSILL GĦALL-MALTIN LI JGĦIXU BARRA MINN MALTA GĦAS-SENA 2017 SKONT IS-SUB-ARTIKLU (2) TAL-ARTIKLU 7 TAL-ATT DWAR KUNSILL GĦALL-MALTIN LI JGĦIXU BARRA MINN MALTA (KAP. 515)

Dok 5	Ir-Rapport Annwali tal-Kunsill għall-Maltin li Jgħixu Barra minn Malta għas-sena 2017.

Skont id-dispożizzjonijiet tal-Artiklu 7 (2) tal-Att dwar il-Kunsill għall-Maltin li Jgħixu Barra minn Malta (Kap. 515), il-Kumitat iltaqa’ biex jiddiskuti r-Rapport Annwali tal-Kunsill għall-Maltin li Jgħixu Barra minn Malta għas-sena 2017, liema rapport kien imqiegħed fuq il-Mejda tal-Kamra fil-5 ta’ Marzu 2018 u li kopja tiegħu kienet tqassmet lill-Membri tal-Kumitat.
Wara introduzzjoni qasira mill-Ministru għall-Affarijiet Barranin u Promozzjoni tal-Kummerċ, li huwa wkoll iċ-Chairperson tal-Kunsill, kien hemm diskussjoni bis-sehem ta’ Dr Raymond Xerri, Kap tad-Direttorat għall-Maltin li Jgħixu Barra minn Malta fi ħdan il-Ministeru għall-Affarjiet Barranin u Promozzjoni tal-Kummerċ, u tas-Sur Joseph Xerri, Segretarju ta’ dan il-Kunsill, fuq l-inizjattivi prinċipali li kienu qegħdin jittieħdu, fosthom:

· pjattaforma diġitali għat-tagħlim tal-ilsien Malti barra minn Malta:  kien sar progress fil-qasam tal-introduzzjoni u l-implimentazzjoni tal-pjattaforma diġitali għat-tagħlim tal-lingwa Maltija u kien mistenni li dan il-proġett jibda jiġi implimentat  f’nofs l-2018.  Dan il-proġett kien stmat madwar €2m u ffinanzjat mill-Fondi Ewropej li permezz tiegħu wieħed, ikun fejn ikun, jekk ikollu aċċess għall-internet kien se jkun jistà jitgħallem l-ilsien Malti;

· dewmien fl-ipproċessar ta’ applikazzjonijiet għaċ-ċittadinanza Maltija: hawnhekk ġie rikonoxxut li kien qed ikun hemm ċertu dewmien fl-ipproċessar tal-applikazzjonijiet għaċ-ċittadinanza Maltija u ġie spjegat li dan kien dovut l-aktar għaż-żieda qawwija minn uħud mill-Maltin li jgħixu fir-Renju Unit, li jgħoddu madwar 30,000 persuna, sabiex jiksbu dokumentazzjoni biex jirregolarizzaw il-pożizzjoni tagħhom fid-dawl tal-fatt li r-Renju Unit kien fil-proċess li joħroġ mill-U.E., liema talbiet kienu ta’ natura urġenti.  Għaldaqstant dan id-dewmien kien mistenni jonqos hekk kif tgħaddi din l-emerġenza;
· il-liġi dwar l-iżvilupp ta’ proprjetà: peress li f’każ ta’ żvilupp ta’ proprjetà l-liġi issemmi biss l-obbligazzjoni min-naħa tal-iżviluppatur li jibgħat ittra reġistrata lis-sid, il-Kunsill għamel rakkomandazzjoni sabiex jiżdied l-obbligu li għal dik l-ittra reġistrata tiġi ppreżentata ukoll ir-risposta tas-sid u li fil-każ ta’ sid li jgħix barra minn Malta ż-żmien biex jintbagħtu oġġezzjonijiet jitwal b’mod adekwat; 

· reviżjoni tar-rati ta’ taxxa fuq id-dħul applikabbli għal dawk mhux residenti f’Malta: din is-sitwazzjoni tqieset bħala diskriminatorja bejn ċittadini Maltin li jgħixu barra u dawk li jgħixu f’Malta kif ukoll ta’ diżinċentiv għal ċittadini Maltin li joqogħdu barra biex jinvestu f’Malta. Il-Kummissarju tat-Taxxi Interni intalab jipprovdi informazzjoni lill-membri tal-Kunsill, l-ambaxxati u l-konsulati Maltin dwar il-ħlas ta’ taxxa għal min  għandu propjetà f’Malta u jikriha, kif ukoll dwar taxxi li jolqtu lil dawk li jinvestu f’Malta; 

· votazzjoni mill-bogħod: hawnhekk sar aċċenn li din ma kenitx tittratta l-għoti tad-dritt għal vot imma biss li dawk li diġà kellhom id-dritt għal vot iżda jinsabu barra minn Malta jintagħaw mezzi biex jivvotaw mingħajr il-ħtieġa li jiġu Malta, pereżempju, billi jivvotaw fl-ambaxxati jew elettronikament.  Dan kien jagħmel sens ukoll fid-dawl tal-fatt li Maltin li għandhom dritt għal vot u jgħixu f’ċerti pajjiżi kienu qegħdin jingħataw trasport bl-ajru bi prezz imraħħas filwaqt li dan ma kienx qed isir fil-każ ta’ Maltin oħrajn li jgħixu f’pajjiżi oħra;

· għarfien dwar Malta u l-kultura Maltija mit-tieni ġenerazzjoni ‘l quddiem biex jikkwalifikaw għaċ-ċittadinanza Maltija: intlaħaq qbil li jiġi żviluppat pakkett ta’ tagħrif bażiku dwar l-istorja, il-kultura u tradizzjonijiet Maltin biex jitqassam lil kull min japplika għaċ-ċittadinanza Maltija u li dan kellu jsir fuq bażi volontarja u mhux obbligatorja biex tinkiseb iċ-ċittadinanza – hawnhekk ħarġet id-diffikultà biex wieħed iżomm lit-tieni ġenerazzjoni informata u interessata f’dak li jagħmilna Maltin; u

· il-formoli “O” u “P”:   dawn il-formoli  kienu ġew approvati  u mibgħtuha lill-membri tal-Kunsill, ambaxxati, konsulati u oħrajn, kif ukoll kienu fuq il-website tal-Ministeru għall-Affarijiet Barranin u Promozzjoni tal-Kummerċ, biex b’hekk twaqqaf ir-Reġistru ta’ Organizzazzjonijiet ta’ Maltin li jgħixu barra minn Malta (Formola O) u r-Reġistru ta’ Persuni Prominenti Maltin li jgħixu barra minn Malta (Formola P).

Fil-5.43pm il-Kumitat kien sospiż minħabba talba għal quorum fil-Kamra u rriżuma fil-5.48 p.m.

Il-Kumitat innota b’sodisfazzjon il-ħidma fejjieda tal-Kunsill għall-Maltin li jgħixu barra minn Malta kif muri fir-rapport annwali għall-2017 u kien hemm qbil mal-mod kif kienu qegħdin jiġu indirizzati l-kwestjonijiet li jolqtu lill-Maltin li jgħixu barra u li ċ-Chairman kellu jirrapporta lill-Kamra f’dan is-sens.

KONSIDERAZZJONI TA’ KWESTJONARJU TAL-COSAC F’RABTA MAT-29TH BI-ANNUAL REPORT

Dok 6		Kwestjonarju tal-COSAC f’rabta mat-29th Bi-Annual Report.

Il-Kumitat qabel mat-tweġibiet li ngħataw għal dan il-kwestjonarju u qabel ukoll li jintbagħtu lis-segretarjat tal-COSAC.


Fis-6.40 pm il-Kumitat aġġorna għal data u b’aġenda li kellhom jiġu komunikati aktar tard.
	





		JOHN VELLA
		SKRIVAN TAL-KUMITAT

